
QISHLOQ XO‘JALIGI 
TARAQQIYOTINING USTUVOR 
YO‘NALISHLARI

Yunusov Xudaynazar Beknazarovich 
Samarqand davlat veterinariya meditsinasi, chorvachilik va 
biotexnologiyalar universiteti rektori, b.f.d., professor

Qishloq xo‘jaligini isloh qilish va bozor mexanizmlarini joriy etish bo‘yicha keyingi yillarda salmoqli ishlar 
amalga oshirildi. Bu esa, makroiqtisodiyotning barqarorligini va oziq-ovqat xavfsizligini ta’minlash bilan birga 
aholi farovonligini oshirishda qishloq xo‘jaligi tarmog‘ining o‘rni g‘oyatda muhim ekanligini ko‘rsatmoqda.

O‘z navbatida, aytish lozimki, so‘nggi yillarda tobora kuchayib borayotgan iqlim o‘zgarishi, suv resursla-
rining tanqisligi, yerlarning meliorativ holati buzilishi kabi muammolar sababli, O‘zbekistonda mazkur sohada 
qator muammolar to‘planib qoldi. Bundan tashqari, yillar davomida ushbu sohada to‘laqonli bozor munosabat-
lariga asoslangan islohotlarning amalga oshirilmaganligi, ya’ni ushbu soha davlat tomonidan eng ko‘p tartibga 
solinadigan soha bo‘lganligi, davlat buyurtmasi, yerdan foydalanishga bo‘lgan huquqlarning cheklanganligi va 
himoyalanmaganligi kabi muammolar ushbu tarmoqdagi unumdorlik, iqtisodiy samaradorlik ko‘rsatkichlarining 
pasayishiga sabab bo‘ldi.

Keyingi yillarda, qishloq xo‘jaligini barqaror rivojlantirish, aholining oziq-ovqat xavfsizligini ta’minlash 
masalasi davlat siyosatining asosiy yo‘nalishlaridan biriga aylandi. Shu maqsadda hozirgi kunda qishloq 
xo‘jaligini isloh qilish, xususan, sohada boshqaruv tizimini takomillashtirish, bozor munosabatlarini keng joriy 
qilish, qishloq xo‘jaligi mahsulotlarini yetishtiruvchi, qayta ishlovchi va sotuvchi subyektlar o‘rtasidagi munosa-
batlarning huquqiy asosini mustahkamlash, sohaga investitsiyalarni jalb qilish, resurstejamkor texnologiyalarni 
joriy etish hamda qishloq xo‘jaligi mahsulotlari ishlab chiqaruvchilarni zamonaviy texnikalar bilan ta’minlash 
borasida sezilarli ishlar amalga oshirildi. 

Bundan tashqari, O‘zbekiston Respublikasi Prezidentining 2019-yil 23-oktabrdagi PF-5853-son Farmoni 
bilan tasdiqlangan “O‘zbekiston Respublikasi qishloq xo‘jaligini rivojlantirishning 2020–2030-yillarga mo‘ljal-
langan strategiyasi” tasdiqlanib, ushbu strategiyaga asosan sohaga investitsiyalarni keng jalb etish, ishlab 
chiqaruvchilarning yuqori daromad olishi va mahsulotlar raqobatbardoshligini oshirish, ishlab chiqarishni diver-
sifikatsiya qilish, yer va suv munosabatlarini takomillashtirish, yuqori qo‘shilgan qiymat zanjirini yaratish, koo­
peratsiya munosabatlarini rivojlantirishni qo‘llab-quvvatlash, sohaga bozor mexanizmlarini, raqamli texnologi-
yalarni keng joriy etish, shuningdek, ilm-fan yutuqlaridan samarali foydalanish bo‘yicha vazifalar belgilab berildi.

Qishloq xo‘jaligini rivojlantirish bo‘yicha yaqin yillarda quyidagi vazifalar amalga oshirildi:

●	 qishloq xo‘jaligi sohasida davlat boshqaruvi tizimini takomillashtirish maqsadida qishloq va suv xo‘ja-
liklari vazirliklari qaytadan tashkil etilib, vazirliklarning asosiy vazifalari va faoliyat yo‘nalishlari belgilab 
berildi;

●	 qishloq xo‘jaligini rivojlantirishning 2020–2030-yillarga mo‘ljallangan strategiyasi qabul qilindi;

●	 paxta va g‘allani yetishtirish, xarid qilish va sotishga bozor tamoyillarini joriy etish orqali davlat mono
poliyasiga barham berildi;

●	 yer munosabatlarida tenglik va shaffoflikni ta’minlash, yerga bo‘lgan huquqlarni ishonchli himoya qilish 
va ularni bozor aktiviga aylantirish chora-tadbirlari belgilandi.

Qishloq xo‘jaligi rivojiga qaratilgan alohida e’tibor, yaratib berilayotgan munosib mehnat sharoiti tufayli 
qishloq xo‘jaligining barcha tarmoqlarida barakali hosil yetishtirilib, o‘tgan yillarga nisbatan yuqori natijalarga 
erishildi. Jumladan, 2023-yilda 8,4 million tonna don ekinlari, 3 mln. 713 ming tonna paxta xom ashyosi,  
11,6 million tonna sabzavot, 3,6 million tonna kartoshka, 2,6 million tonna poliz, 3,1 million tonna meva, 1,7 mil-
lion tonna uzum, 2,8 million tonna go‘sht (tirik vaznda), 12 million tonna sut, 200 ming tonna baliq, 8,5 milliard 

dona tuxum yetishtirildi. 2023-yilda chorvachilik tarmoqlarida qiymati 7,4 trln. so‘mlik 2145 ta loyihalar ishga 
tushirilib, 170 ming ta ish o‘rinlari yaratildi. Yalpi qishloq xo‘jaligi mahsulotidagi chorvachilik mahsulotlarining 
hajmi 202 trln. (ulushi 49,9%) so‘mni tashkil etib, 2022-yilga nisbatan 103,7 foiz o‘sishga erishildi. 

2022–2026-yillarga mo‘ljallangan Yangi O‘zbekiston taraqqiyot  strategiyasiga muvofiq, “qishloq xo‘jaligini 
ilmiy asosda intensiv rivojlantirish orqali dehqon va fermerlar daromadini kamida 2 baravarga oshirish, qishloq 
xo‘jaligining yillik o‘sishini kamida 5 foizga yetkazish” ustuvor maqsad sifatida belgilandi.

Qishloq xo‘jaligini barqaror rivojlantirish bo‘yicha zamonaviy ilm va innovatsiyalarga asoslangan resurste-
jamkor texnologiya va agrotexnik tadbirlarni joriy etilishi, qishloq xo‘jaligi ekinlarini yetishtirishni moliyalashtirish 
tizimini tubdan isloh qilinishi hisobiga qishloq xo‘jaligi yalpi ishlab chiqarishining yillik barqaror o‘sish sur’atlari 
qayd etilib,

●	 2019-yilda – 3,3 foizga;

●	 2020-yilda – 2,7 foizga;

●	 2021-yilda – 3,9 foizga;

●	 2022-yilda – 3,6 foizga; 

●	 2023-yilda – 4,1 foizga o‘sishga erishildi.

Hozirgi kunda qishloq xo‘jaligini barqaror rivojlantirishda quyidagi ustuvor vazifalar belgilab berilgan:

●	 qulay agrobiznes muhiti va qo‘shilgan qiymat zanjirini yaratish;

●	 sohada davlat ishtirokini kamaytirish va investitsiyaviy jozibadorlikni oshirish mexanizmlarini joriy qilish;

●	 zaruriy qishloq xo‘jaligi mahsulotlarini ekishni rag‘batlantirish orqali oziq-ovqat xavfsizligi barqarorligini 
ta’minlash;

●	 tabiiy resurslardan oqilona foydalanish va atrof-muhitni muhofaza qilish tizimini takomillashtirish;

●	 xo‘jalik yuritishning zamonaviy shakllarini joriy etish va rivojlantirish;

●	 import qilinadigan mahsulot hajmini bosqichma-bosqich qisqartirish;

●	 tarmoq dasturlarini ishlab chiqish orqali xarajatlar samaradorligini oshirish va mahsulot tannarxini 
pasaytirish orqali raqobatbardoshligini ta’minlash;

●	 ilm-fan, ta’lim, axborot va maslahat xizmatlari tizimini rivojlantirish;

●	 tarmoq statistikasining shaffof tizimini yaratish.

Xulosa qilib aytganda, bugun mamlakat aholisining qariyb 50 foizi yashayotgan hududlarda, iqtisodiyotning 
to‘rtdan bir qismini tashkil etayotgan va qariyb 3,5 mln. kishi band bo‘lib turgan mazkur sohada belgilangan 
vazifalarni amalga oshirilishi iqtisodiy islohotlarni jadallashtirish, mamlakatimiz aholisining farovonligini yanada 
oshirish hamda barqaror iqtisodiy taraqqiyotni ta’minlashga olib keladi.

yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna bo‘lishingiz mumkin. Obuna bo‘lgach, 
@iqtisodiyot_77 telegram sahifamizga to‘lov haqidagi ma’lumotni skrinshot yoki foto shaklida 
jo‘natishingizni so‘raymiz. Shu asosda har oygi jurnal yangi sonini manzilingizga jo‘natamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
 El.Pochta: sq143235@gmail.com

Bot: @iqtisodiyot_77
Tel.: 93 718 40 07

“Yashil iqtisodiyot va taraqqiyot” jurnali 03.11.2022-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: №046523. PNFL:  30407832680027
Topshirildi: 10.04.2024-yil. Nashrga ruxsat etildi: 19.04.2024-yil.

YA S H I L  I Q T I S O D I Y O T  VA  TA R A Q Q I Y O T 2024-yil, aprel.  № 3-son.

J u r n a l n i n g  i l m i y l i g i:
““Yashil” iqtisodiyot va 

taraqqiyot” jurnali
O‘zbekiston Respublikasi

Oliy ta’lim, fan va innovatsiyalar 
vazirligi huzuridagi Oliy 
attestatsiya komissiyasi 

rayosatining
2023-yil 1-apreldagi 336/3-
sonli qarori bilan ro‘yxatdan 

o‘tkazilgan.


